
FESTA IULII

Die i iulii

PRETIOSISSIMI SANGUINIS D. N. IESU CHRISTI
I classis

Antiphona ad Introitum 
Apoc. 5, 9-10

Redemisti nos, Domine, in san­
guine tuo, ex omni tribu, et 
lingua, et populo, et natione: 

et fecisti nos Deo nostro regnum. 
Ps. 88, 2 Misericordias Domini in 
æternum cantabo: in generationem 
et generationem annuntiabo veri­
tatem tuam in ore meo. ℣. Gloria 
Patri.

Oratio

Omnipotens sempiterne Deus, 
qui unigenitum Filium tuum 

mundi Redemptorem constituisti, 
ac eius Sanguine placari voluisti: 
concede, quæsumus, salutis nostræ 
pretium solemni cultu ita venerari, 
atque a præsentis vitæ malis eius 
virtute defendi in terris; ut fructu 
perpetuo lætemur in cælis. Per eun­
dem Dominum.

¶ In Missis votivis omittantur 
verba solemni cultu.

Lectio Epistolæ beati Pauli Apostoli 
ad Hebræos.

Hebr. 9, 11-15

Fratres: Christus assistens pon­
tifex futurorum bonorum, per 

amplius et perfectius tabernaculum 
non manufactum, id est, non huius 
creationis; neque per sanguinem 
hircorum, aut vitulorum, sed per 
proprium sanguinem introivit se­
mel in sancta, æterna redemptione 
inventa. Si enim sanguis hircorum 
et taurorum, et cinis vitulæ asper­
sus, inquinatos sanctificat ad emun­
dationem carnis: quanto magis san­
guis Christi, qui per Spiritum Sanc­

tum semetipsum obtulit immacu­
latum Deo, emundabit conscien­
tiam nostram ab operibus mortuis, 
ad serviendum Deo viventi? Et ideo 
novi testamenti mediator est: ut 
morte intercedente, in redemptio­
nem earum praevaricationum, quæ 
erant sub priori testamento, repro­
missionem accipiant, qui vocati 
sunt aeternae hereditatis: in Christo 
Iesu Domino nostro.

Graduale 1 Ioann. 5, 6 et 7-8 Hic 
est qui venit per aquam et sangui­
nem, Iesus Christus: non in aqua 
solum, sed in aqua et sanguine. 
℣. Tres sunt, qui testimonium dant 
in cælo: Pater, Verbum, et Spiritus 
Sanctus: et hi tres unum sunt. Et 
tres sunt, qui testimonium dant in 
terra: Spiritus, aqua, et sanguis: et 
hi tres unum sunt.

Alleluia, alleluia. ℣. Ibid., 9 Si 
testimonium hominum accipimus, 
testimonium Dei maius est. Alle­
luia.

¶ In Missis votivis post Sep­
tuagesimam, omissis Alleluia, et 
versu sequenti, dicitur

Tractus Ephes. 1, 6-8 Gratifica­
vit nos Deus in dilecto Filio suo, 
in quo habemus redemptionem 
per sanguinem eius. ℣. Remis­
sionem peccatorum, secundum 
divitias gratiæ eius, quæ super­
abundavit in nobis. ℣. Rom. 3, 24- 
25 Iustificati gratis per gratiam 
ipsius, per redemptionem, quæ 
est in Christo Iesu. ℣. Quem pro­
posuit Deus propitiationem per 
fidem in sanguine ipsius.



Tempore autem paschali, omit­
titur graduale, et eius loco dici­
tur:

Alleluia, alleluia. ℣. Apoc. 5, 
9 Dignus es, Domine, accipere 
librum, et aperire signacula eius: 
quoniam occisus es, et redemisti 
nos Deo in sanguine tuo. Alle­
luia. ℣. Exodi 12, 13 Erit autem 
sanguis vobis in signum: et vi­
debo sanguinem, et transibo vos: 
nec erit in vobis plaga disperdens. 
Alleluia.

+ Sequentia sancti Evangelii se­
cundum Ioannem.

Ioann. 19, 30-35

In illo tempore: Cum accepisset 
Iesus acetum, dixit: Consumma­

tum est. Et inclinato capite tradidit 
spiritum. Iudæi ergo (quoniam pa­
rasceve erat) ut non remanerent in 
cruce corpora sabbato (erat enim 
magnus dies ille sabbati), rogave­
runt Pilatum, ut frangerentur 
eorum crura, et tollerentur. Ve­
nerunt ergo milites: et primi qui­
dem fregerunt crura, et alterius, 
qui crucifixus est cum eo. Ad Iesum 
autem cum venissent, ut viderunt 
eum iam mortuum, non fregerunt 
eius crura, sed unus militum lancea 
latus eius aperuit, et continuo exivit 

sanguis, et aqua. Et qui vidit, testi­
monium perhibuit: et verum est 
testimonium eius.

Credo.
Antiphona ad Offertorium 1 Cor. 

10, 16 Calix benedictionis, cui bene­
dicimus, nonne communicatio san­
guinis Christi est? et panis, quem 
frangimus, nonne participatio cor­
poris Domini est?

Secreta
F)er hæc divina mysteria, ad novi, 

quæsumus, testamenti media­
torem Iesum accedamus: et super 
altaria tua, Domine virtutum, 
aspersionem sanguinis melius lo­
quentem, quam Abel, innovemus. 
Per eundem Dominum.

Præfatio de S. Cruce.

Antiphona ad Communionem 
Hebr. 9, 28 Christus semel oblatus 
est ad multorum exhaurienda pec­
cata: secundo sine peccato appare­
bit exspectantibus se in salutem.

Postcommunio

Ad sacram, Domine, mensam 
admissi, hausimus aquas in 

gaudio de fontibus Salvatoris: san­
guis eius fiat nobis, quæsumus, fons 
aquæ in vitam aeternam salientis. 
Qui tecum vivit.

Die 2 iulii
IN VISITATIONE B. MARIÆ VIRGINIS

II classis

Antiphona ad Introitum 
Sedulius

Salve, sancta parens, enixa puer­
pera Regem: qui cælum, ter­
ramque regit in sæcula saecu­

lorum. Ps. 44, 2 Eructavit cor meum 
verbum bonum: dico ego opera mea 
Regi. ℣. Gloria Patri.

Oratio

Famulis tuis, quæsumus, Do­
mine, caelestis gratiae munus 

impertire: ut, quibus beatæ Virginis 
partus exstitit salutis exordium; 
Visitationis eius votiva solemnitas, 
pacis tribuat incrementum. Per Do­
minum.

Et fit commemoratio Ss. Pro­
cessi et Martiniani Mm.:

Oratio

Deus, qui nos sanctorum
Martyrum tuorum Processi 

et Martiniani gloriosis confessio­



nibus circumdas et protegis: da 
nobis, et eorum imitatione pro­
ficere, et intercessione gaudere. 
Per Dominum.

Lectio libri Sapientiae. 
Cant. 2, 8-14

Ecce, iste venit saliens in monti­
bus, transiliens colles: similis 

est dilectus meus capreæ, hinnulo­
que cervorum. En, ipse stat post 
parietem nostrum, respiciens per 
fenestras, prospiciens per cancellos. 
En, dilectus meus loquitur mihi: 
Surge, propera, amica mea, colum­
ba mea, formosa mea, et veni. Iam 
enim hiems transiit, imber abiit, et 
recessit. Flores apparuerunt in terra 
nostra, tempus putationis advenit: 
vox turturis audita est in terra no­
stra: ficus protulit grossos suos: 
vineæ florentes dederunt odorem 
suum. Surge, amica mea, speciosa 
mea, et veni: columba mea, in 
foraminibus petræ, in caverna ma­
ceriæ, ostende mihi faciem tuam, 
sonet vox tua in auribus meis: vox 
enim tua dulcis, et facies tua de­
cora.

Graduale Benedicta et venerabi­
lis es, Virgo Maria: quæ sine tactu 
pudoris inventa es mater Salvato­
ris. ℣. Virgo Dei Genetrix, quem 
totus non capit orbis, in tua se clau­
sit viscera factus homo.

Alleluia, alleluia. ℣. Felix es, 
sacra Virgo Maria, et omni laude 
dignissima: quia ex te ortus est 
sol iustitiæ Christus Deus noster. 
Alleluia.

+ Sequentia sancti Evangelii se­
cundum Lucam.

Luc. 1, 39-47

In illo tempore: Exsurgens Maria, 
abiit in montana cum festina­

tione in civitatem Iuda: et intravit 
in domum Zachariæ, et salutavit 
Elisabeth. Et factum est, ut audivit 
salutationem Mariæ Elisabeth, ex­

sultavit infans in utero eius: et 
repleta est Spiritu Sancto Elisabeth: 
et exclamavit voce magna, et dixit: 
Benedicta tu inter mulieres, et be­
nedictus fructus ventris tui. Et unde 
hoc mihi, ut veniat Mater Domini 
mei ad me? Ecce enim, ut facta 
est vox salutationis tuæ in auribus 
meis, exsultavit in gaudio infans in 
utero meo. Et beata quæ credidisti, 
quoniam perficientur ea, quæ dicta 
sunt tibi a Domino. Et ait Maria: 
Magnificat anima mea Dominum: 
et exsultavit spiritus meus in Deo 
salutari

Credo.
Antiphona ad Offertorium Beata 

es, Virgo Maria, quæ omnium por­
tasti Creatorem: genuisti qui te 
fecit, et in æternum permanes virgo.

Secreta

Unigeniti tui, Domine, nobis 
succurrat humanitas: ut, qui 

natus de Virgine, matris integrita­
tem non minuit, sed sacravit; in 
Visitationis eius solemniis, nostris 
nos piaculis exuens, oblationem no­
stram tibi faciat acceptam Iesus 
Christus Dominus noster: Qui te­
cum vivit.

Pro Ss. Processo et Martiniano 
Secreta

Suscipe, Domine, preces et mu­
nera, quæ ut tuo sint digna 

conspectu, Sanctorum tuorum 
precibus adiuvemur. Per Domi­
num.
Præfatio de B. Maria Virg. Et te 

in Visitatione.

Antiphona ad Communionem 
Beata viscera Mariæ Virginis, quæ 
portaverunt æterni Patris Filium.

Postcommunio

Sumpsimus, Domine, celebritatis 
annuæ votiva sacramenta: præ­

sta, quæsumus; ut et temporalis 
vitæ nobis remedia præbeant, et 
æternæ. Per Dominum.



Pro Ss. Processo et Martiniano 
Postcommunio

Corporis sacri, et pretiosi san­
guinis repleti libamine, quæ­

sumus, Domine Deus noster: ut, 
quod pia devotione gerimus, certa 
redemptione capiamus. Per eun­
dem Dominum.

Eodem die 2 iulii
SS. PROCESSI ET MARTINIANI 

MARTYRUM
Commemoratio

Antiphona ad Introitum 
Eccli. 44, 15 et 14

Sapientiam sanctorum narrent 
populi, et laudes eorum nun­
tiet ecclesia: nomina autem 

eorum vivent in sæculum sæculi. 
Ps. 32,1 Exsultate, iusti, in Domino: 
rectos decet collaudatio. ℣. Gloria 
Patri.

Oratio

Deus, qui nos sanctorum Mar­
tyrum tuorum Processi et 

Martiniani gloriosis confessionibus 
circumdas et protegis: da nobis, et 
eorum imitatione proficere, et in­
tercessione gaudere. Per Dominum.

Lectio Epistolae beati Pauli Apostoli 
ad Hebræos. Hebr. 10, 32-38

Fratres: Rememoramini pristinos 
dies, in quibus illuminati, ma­

gnum certamen sustinuistis pas­
sionum: et in altero quidem oppro­
briis, et tribulationibus spectacu­
lum facti: in altero autem socii 
taliter conversantium effecti. Nam 
et vinctis compassi estis, et rapinam 
bonorum vestrorum cum gaudio 
suscepistis, cognoscentes vos ha­
bere meliorem, et manentem sub­
stantiam. Nolite itaque amittere 
confidentiam vestram, quæ ma­
gnam habet remunerationem. Pa­
tientia enim vobis necessaria est: 
ut voluntatem Dei facientes, repor­
tetis promissionem. Adhuc enim 
modicum aliquantulum, qui ven­

turus est, veniet, et non tardabit. 
Iustus autem meus ex fide vivit.

Graduale Ps. 123, 7-8 Anima no­
stra, sicut passer, erepta est de 
laqueo venantium. ℣. Laqueus con­
tritus est, et nos liberati sumus: 
adiutorium nostrum in nomine Do­
mini, qui fecit cælum et terram.

Alleluia, alleluia. ℣. Ps. 67, 4 Iusti 
epulentur, et exsultent in conspectu 
Dei: et delectentur in lætitia. Alle­
luia.

+ Sequentia sancti Evangelii se­
cundum Matthæum.

Matth. 16, 24-27

In illo tempore: Dixit Iesus disci­
pulis suis: Si quis vult post me 

venire, abneget semetipsum, et tol­
lat crucem suam, et sequatur me. 
Qui enim voluerit animam suam 
salvam facere, perdet eam: qui 
autem perdiderit animam suam 
propter me, inveniet eam. Quid 
enim prodest homini, si mundum 
universum lucretur, animæ vero 
suæ detrimentum patiatur? Aut 
quam dabit homo commutationem 
pro anima sua? Filius enim hominis 
venturus est in gloria Patris sui 
cum Angelis suis: et tunc reddet 
unicuique secundum opera eius.

Antiphona ad Offertorium Ps. 149, 
5-6 Exsultabunt sancti in gloria, 
laetabuntur in cubilibus suis: exal­
tationes Dei in faucibus eorum, 
alleluia.

Secreta

Suscipe, Domine, preces et mu­
nera: quæ ut tuo sint digna 

conspectu, Sanctorum tuorum pre­
cibus adiuvemur. Per Dominum.

Antiphona ad Communionem 
Luc. 12, 4 Dico autem vobis amicis 
meis: Ne terreamini ab his, qui vos 
persequuntur.

Postcommunio

Corporis sacri, et pretiosi san­
guinis repleti libamine, quæ­



sumus, Domine Deus noster: ut, 
quod pia devotione gerimus, certa 
redemptione capiamus. Per eundem 
Dominum.

Die 3 iulii
S. IRENÆI EP. ET MART.

III classis
Antiphona ad Introitum 

Malach. 2, 6

Lex veritatis fuit in ore eius, 
et iniquitas non est inventa 
in labiis eius: in pace, et in 

æquitate ambulavit mecum, et mul­
tos avertit ab iniquitate. Ps. 77, 1 
Attendite, popule meus, legem 
meam: inclinate aurem vestram in 
verba oris mei. ℣. Gloria Patri.

Oratio

Deus, qui beato Irenæo Martyri 
tuo atque Pontifici tribuisti, 

ut et veritate doctrinae expugnaret 
hæreses, et pacem Ecclesiae feliciter 
confirmaret: da, quæsumus, plebi 
tuae in sancta religione constan­
tiam; et pacem tuam nostris con­
cede temporibus. Per Dominum.

Lectio Epistolae beati Pauli Apostoli 
ad Timotheum.

2 Tim. 3, 14-17; 4, 1-5

Carissime: Permane in iis, quæ 
didicisti, et credita sunt tibi: 

sciens a quo didiceris: et quia ab 
infantia sacras litteras nosti, quæ 
te possunt instruere ad salutem, 
per fidem, quæ est in Christo Iesu. 
Omnis Scriptura divinitus inspirata 
utilis est ad docendum, ad arguen­
dum, ad corripiendum, ad erudien­
dum in iustitia: ut perfectus sit 
homo Dei, ad omne opus bonum 
instructus. Testificor coram Deo, 
et Iesu Christo, qui iudicaturus 
est vivos et mortuos, per adventum 
ipsius, et regnum eius: prædica 
verbum, insta opportune, importu­
ne: argue, obsecra, increpa in omni 
patientia, et doctrina. Erit enim 

tempus, cum sanam doctrinam non 
sustinebunt, sed ad sua desideria 
coacervabunt sibi magistros, pru­
rientes auribus, et a veritate quidem 
auditum avertent, ad fabulas autem 
convertentur. Tu vero vigila, in om­
nibus labora, opus fac Evangelistæ, 
ministerium tuum imple.

Graduale Ps. 121,8 Propter fratres 
meos, et proximos meos loquebar 
pacem de te. ℣. Ps. 36, 37 Custodi 
innocentiam, et vide aequitatem: 
quoniam sunt reliquiae homini pa­
cifico.

Alleluia, alleluia. ℣. Eccli. 6, 35 
In multitudine presbyterorum pru­
dentium sta, et sapientiae illorum 
ex corde coniungere, ut omnem 
narrationem Dei possis audire. Al­
leluia.

¶ In Missis votivis post Sep­
tuagesimam, omissis Alleluia, et 
versu sequenti, dicitur

Tractus Ps. 36, 23 et 30-31 Apud 
Dominum gressus hominis diri­
gentur: et viam eius volet. ℣ Os 
iusti meditabitur sapientiam, et 
lingua eius loquetur iudicium. 
℣. Lex Dei eius in corde ipsius: 
et non supplantabuntur gressus 
eius.

Tempore autem paschali omit­
titur graduale, et eius loco dici­
tur:

Alleluia, alleluia. ℣. Ps. 36, 37 
Custodi innocentiam, et vide 
aequitatem: quoniam sunt reli­
quiae homini pacifico. Alleluia. 
℣. Eccli. 6, 35 In multitudine 
presbyterorum prudentium sta, 
et sapientiae illorum ex corde 
coniungere, ut omnem narratio­
nem Dei possis audire. Alleluia.

+ Sequentia sancti Evangelii se­
cundum Matthæum.

Matth. 10, 28-33

In illo tempore: Dixit Iesus disci­
pulis suis: Nolite timere eos, qui 

occidunt corpus, animam autem



non possunt occidere; sed potius 
timete eum, qui potest et animam 
et corpus perdere in gehennam. 
Nonne duo passeres asse veneunt: 
et unus ex illis non cadet super 
terram sine Patre vestro? Vestri 
autem capilli capitis omnes nume­
rati sunt. Nolite ergo timere: multis 
passeribus meliores estis vos. Om­
nis ergo, qui confitebitur me coram 
hominibus, confitebor et ego eum 
coram Patre meo, qui in cælis est. 
Qui autem negaverit me coram 
hominibus, negabo et ego eum 
coram Patre meo, qui in cælis est.

Antiphona ad Offertorium Eccli. 
24, 44 Doctrinam quasi anteluca­
num illumino omnibus, et enarrabo 
illam usque ad longinquum.

Secreta

Deus, qui credentes in te po­
pulos nullis sinis concuti ter­

roribus: dignare preces et hostias 
dicatæ tibi plebis suscipere; ut pax 
a tua pietate concessa, Christiano­
rum fines ab omni hoste faciat esse 
securos. Per Dominum.

Antiphona ad Communionem 
Eccli. 24, 47 Videte quoniam non 
soli mihi laboravi, sed omnibus 
exquirentibus veritatem.

Postcommunio

Deus, auctor pacis et amator, 
quem nosse, vivere, cui ser­

vire, regnare est: protege ab omni­
bus impugnationibus supplices 
tuos; ut, qui in defensione tua con­
fidimus, beati Irenæi Martyris tui 
atque Pontificis intercessione, nul­
lius hostilitatis arma timeamus. Per 
Dominum.

Die 5 iulii
S. ANTONII MARIÆ ZACCARIA 

CONFESSORIS 
III classis 

Antiphona ad Introitum 
1 Cor, 2, 4

Sermo meus, et prædicatio mea 
non in persuasibilibus huma­
næ sapientiæ verbis, sed in 

ostensione spiritus et virtutis. Ps. 
110, 1 Confitebor tibi, Domine, in 
toto corde meo, in consilio iustorum 
et congregatione. ℣. Gloria Patri.

Oratio

Fac nos, Domine Deus, supere­
minentem Iesu Christi scien­

tiam, spiritu Pauli Apostoli edi­
scere: qua beatus Antonius Maria 
mirabiliter eruditus, novas in Ec­
clesia tua clericorum et virginum 
familias congregavit. Per eundem 
Dominum.

Lectio Epistolæ beati Pauli Apostoli 
ad Timotheum.

1 Tim. 4, 8-16

Carissime: Pietas ad omnia utilis 
est: promissionem habens vi­

tæ, quæ nunc est, et futuræ. Fidelis 
sermo, et omni acceptione dignus. 
In hoc enim laboramus, et maledici­
mur, quia speramus in Deum vi­
vum, qui est Salvator omnium ho­
minum, maxime fidelium. Præcipe 
hæc, et doce. Nemo adulescentiam 
tuam contemnat: sed exemplum 
esto fidelium in verbo, in con­
versatione, in caritate, in fide, in 
castitate. Dum venio, attende lec­
tioni, exhortationi, et doctrinæ. Noli 
negligere gratiam, quæ in te est, 
quæ data est tibi per prophetiam, 
cum impositione manuum presby­
terii. Hæc meditare, in his esto: ut 
profectus tuus manifestus sit om­
nibus. Attende tibi, et doctrinæ: 
insta in illis. Hoc enim faciens, et 
teipsum salvum facies, et eos qui 
te audiunt.

Graduale Philipp. 1, 8-9 Testis 
mihi est Deus, quo modo cupiam 
omnes vos in visceribus Iesu Chri­
sti. Et hoc oro, ut caritas vestra 
magis ac magis abundet in scientia, 
et in omni sensu. ℣. Ibid., 10 Ut 
probetis potiora, ut sitis sinceri, et 
sine offensa in diem Christi.

Alleluia, alleluia. ℣. Ibid., 11 
Repleti fructu iustitiæ per Iesum



Christum, in gloriam et laudem 
Dei. Alleluia.

¶ In Missis votivis post Sep­
tuagesimam, omissis Alleluia, et 
versu sequenti, dicitur

Tractus 2 Cor. 10, 17-18 Qui 
gloriatur, in Domino glorietur: 
non enim qui seipsum commen­
dat, ille probatus est: sed quem 
Deus commendat. ℣. Gal. 6, 14 
Mihi autem absit gloriari, nisi 
in Cruce Domini nostri Iesu 
Christi: per quem mihi mundus 
crucifixus est, et ego mundo. 
℣. Philipp. 1, 21 Mihi vivere 
Christus est, et mori lucrum.

Tempore autem paschali omit­
titur graduale, et eius loco dici­
tur:

Alleluia, alleluia. ℣. 2 Cor. 7, 4 
Repletus sum consolatione, su­
perabundo gaudio in omni tribu­
latione nostra. Alleluia. ℣. Ibid., 
6, 13 Tamquam filiis dico: dilata­
mini et vos. Alleluia.

+ Sequentia sancti Evangelii se­
cundum Marcum.

Marc. 10, 15-21

In illo tempore: Dixit Iesus disci­
pulis suis: Quisquis non rece­

perit regnum Dei velut parvulus, 
non intrabit in illud. Et complexans 
parvulos, et imponens manus super 
illos, benedicebat eos. Et cum egres­
sus esset in viam, procurrens qui­
dam, genu flexo ante eum, rogabat 
eum: Magister bone, quid faciam 
ut vitam æternam percipiam? Iesus 
autem dixit ei: Quid me dicis bo­
num? Nemo bonus, nisi unus Deus. 
Præcepta nosti: Ne adulteres, ne 
occidas, ne fureris, ne falsum testi­
monium dixeris, ne fraudem fece­
ris, honora patrem tuum et ma­
trem. At ille respondens, ait illi: 
Magister, hæc omnia observavi a 
iuventute mea. Iesus autem intuitus 
eum, dilexit eum, et dixit ei: Unum 

tibi deest: vade, quæcumque habes 
vende, et da pauperibus, et habebis 
thesaurum in caelo: et veni, sequere 
me.

Antiphona ad Offertorium Ps. 137, 
1-2 In conspectu Angelorum psal­
lam tibi: adorabo ad templum sanc­
tum tuum, et confitebor nomini 
tuo.

Secreta

Ad mensam cælestis convivii 
fac nos, Domine, eam men­

tis et corporis puritatem afferre, 
qua beatus Antonius Maria, hanc 
sacratissimam hostiam offerens, 
mirifice ornatus enituit. Per Do­
minum.

Antiphona ad Communionem 
Philipp. 3, 17 Imitatores mei estote, 
fratres, et observate eos, qui ita 
ambulant, sicut habetis formam 
nostram.

Postcommunio

Cælesti dape qua pasti sumus, 
Domine Iesu Christe, eo corda 

nostra caritatis igne flammescant: 
quo beatus Antonius Maria salu­
taris hostiae vexillum, contra Ec­
clesiae tuæ hostes, extulit ad victo­
riam: Qui vivis.

Die 7 iulii
SS. CYRILLI ET METHODII 

EPISCOPORUM 
ET CONFESSORUM

III classis
Antiphona ad Introitum

Ps. 131, 9-10

Sacerdotes tui, Domine, in­
duant iustitiam, et sancti tui 
exsultent: propter David ser­

vum tuum, non avertas faciem 
Christi tui. Ps. ibid., 1 Memento, 
Domine, David: et omnis mansue­
tudinis eius. ℣. Gloria Patri.



Oratio

Omnipotens sempiterne Deus, 
qui Slavoniæ gentes per beatos 

Confessores tuos atque Pontifices 
Cyrillum et Methodium ad agnitio­
nem tui nominis venire tribuisti: 
præsta: ut, quorum festivitate glo­
riamur, eorum consortio copule­
mur. Per Dominum.

Lectio Epistolæ beati Pauli Apostoli 
ad Hebræos.

Hebr. 7, 23-27

Fratres: Plures facti sunt sacer­
dotes, idcirco quod morte pro­

hiberentur permanere: Iesus autem 
eo quod maneat in æternum, sem­
piternum habet sacerdotium. Unde 
et salvare in perpetuum potest acce­
dentes per semetipsum ad Deum: 
semper vivens ad interpellandum 
pro nobis. Talis enim decebat, ut 
nobis esset pontifex, sanctus, inno­
cens, impollutus, segregatus a pec­
catoribus, et excelsior cælis factus: 
qui non habet necessitatem quoti­
die, quemadmodum sacerdotes, 
prius pro suis delictis hostias 
offerre, deinde pro populi: hoc enim 
fecit semel, seipsum offerendo, 
Iesus Christus Dominus noster.

Graduale Ps. 131, 16-17 Sacerdotes 
eius induam salutari: et sancti eius 
exsultatione exsultabunt. ℣. Illuc 
producam cornu David: paravi lu­
cernam Christo meo.

Alleluia, alleluia. ℣. Ps. 109, 4 
Iuravit Dominus, et non pænitebit 
eum: Tu es sacerdos in æternum, 
secundum ordinem Melchisedech. 
Alleluia.

¶ In Missis votivis post Sep­
tuagesimam, omissis Alleluia, et 
versu sequenti, dicitur

Tractus Ps. 111, 1-3 Beatus vir, 
qui timet Dominum: in mandatis 
eius cupit nimis. ℣. Potens in 
terra erit semen eius: generatio 
rectorum benedicetur. ℣. Gloria 

et divitiæ in domo eius: et iustitia 
eius manet in sæculum sæculi.

Tempore autem paschali omit­
titur graduale, et eius loco dici­
tur:

Alleluia, alleluia. ℣. Ps. 109, 4 
Iuravit Dominus, et non pænite­
bit eum: Tu es sacerdos in æter­
num, secundum ordinem Mel­
chisedech. Alleluia. ℣. Eccli. 45, 9 
Amavit eum Dominus, et ornavit 
eum: stolam gloriæ induit eum. 
Alleluia.

+ Sequentia sancti Evangelii se­
cundum Lucam.

Luc. 10, 1-9

In illo tempore: Designavit Domi­
nus et alios septuaginta duos: et 

misit illos binos ante faciem suam 
in omnem civitatem et locum, quo 
erat ipse venturus. Et dicebat illis: 
Messis quidem multa, operarii au­
tem pauci. Rogate ergo dominum 
messis ut mittat operarios in mes­
sem suam. Ite: ecce, ego mitto vos 
sicut agnos inter lupos. Nolite por­
tare sacculum, neque peram, neque 
calceamenta, et neminem per viam 
salutaveritis. In quamcumque do­
mum intraveritis, primum dicite: 
Pax huic domui: et si ibi fuerit filius 
pacis, requiescet super illum pax 
vestra: sin autem, ad vos revertetur. 
In eadem autem domo manete, 
edentes, et bibentes quæ apud illos 
sunt: dignus est enim operarius 
mercede sua. Nolite transire de 
domo in domum. Et in quamcum­
que civitatem intraveritis, et susce­
perint vos, manducate quæ appo­
nuntur vobis: et curate infirmos, 
qui in illa sunt, et dicite illis: Ap­
propinquavit in vos regnum Dei.

Antiphona ad Offertorium Ps. 67, 
36 Mirabilis Deus in sanctis suis: 
Deus Israel, ipse dabit virtutem, et 
fortitudinem plebi suæ: benedictus 
Deus.



Secreta

Preces nostras, quæsumus, Do­
mine, et tuorum respice obla­

tiones fidelium: ut tibi gratæ sint in 
tuorum festivitate Sanctorum, et 
nobis conferant tuæ propitiationis 
auxilium. Per Dominum.

Antiphona ad Communionem 
Matth. 10, 27 Quod dico vobis in 
tenebris, dicite in lumine, dicit Do­
minus : et quod in aure auditis, præ­
dicate super tecta.

Postcommunio
i quæsumus, omnipotens Deus: 

ut, qui nobis munera dignaris 
præhere cælestia, intercedentibus 
sanctis tuis Cyrillo et Methodio, 
despicere terrena concedas. Per Do­
minum.

Die 8 iulii
S. ELISABETH REGINÆ, VIDUÆ 

III classis
Missa Cognovi, de Communi non 

Virginum 2 loco (31), cum oratio­
nibus ut infra:

Oratio P

Clementissime Deus, qui beatam 
Elisabeth reginam, inter cete­

ras egregias dotes, bellici furoris 
sedandi prærogativa decorasti: da 
nobis, eius intercessione; post mor­
talis vitæ, quam suppliciter peti­
mus, pacem, ad æterna gaudia per­
venire. Per Dominum.

Secreta C

Accepta tibi sit, Domine, sacratæ 
plebis oblatio, pro tuorum ho­

nore Sanctorum: quorum se meritis 
de tribulatione percepisse cognoscit 
auxilium. Per Dominum.

Postcommunio C

Satiasti, Domine, familiam tuam 
muneribus sacris: eius, quæsu­

mus, semper interventione nos re­
fove, cuius solemnia celebramus. 
Per Dominum.

Die 10 iulii
SS. SEPTEM FRATRUM MART. 

AC RUFINÆ ET SECUNDÆ 
VIRGINUM ET MARTYRUM

III classis

Antiphona ad Introitum 
Ps. 112, 1 et 9

Laudate, pueri, Dominum, lau­
date nomen Domini: qui 
habitare facit sterilem in 

domo, matrem filiorum lætantem. 
Ps. ibid., 2 Sit nomen Domini bene­
dictum: ex hoc nunc, et usque in 
sæculum. ℣. Gloria Patri.

Oratio

Præsta, quæsumus, omnipotens 
Deus: ut, qui gloriosos Martyres 

fortes in sua confessione cognovi­
mus, pios apud te in nostra inter­
cessione sentiamus. Per Dominum.

Lectio libri Sapientiæ.
Prov. 31, 10-31

Mulierem fortem quis inveniet?
Procul et de ultimis finibus 

pretium eius. Confidit in ea cor 
viri sui, et spoliis non indigebit. 
Reddet ei bonum, et non malum 
omnibus diebus vitæ suæ. Quaesivit 
lanam et linum, et operata est con­
silio manuum suarum. Facta est 
quasi navis institoris, de longe por­
tans panem suum. Et de nocte 
surrexit, deditque prædam dome­
sticis suis, et cibaria ancillis suis. 
Consideravit agrum, et emit eum: 
de fructu manuum suarum planta­
vit vineam. Accinxit fortitudine 
lumbos suos, et roboravit brac­
chium suum. Gustavit, et vidit quia 
bona est negotiatio eius: non ex­
stinguetur in nocte lucerna eius. 
Manum suam misit ad fortia, et 
digiti eius apprehenderunt fusum. 
Manum suam aperuit inopi, et pal­
mas suas extendit ad pauperem. 
Non timebit domui suæ a frigoribus



nivis: omnes enim domestici eius 
vestiti sunt duplicibus. Stragulatam 
vestem fecit sibi: byssus, et purpura 
indumentum eius. Nobilis in portis 
vir eius, quando sederit cum sena­
toribus terræ. Sindonem fecit, et 
vendidit, et cingulum tradidit Cha­
nanæo. Fortitudo et decor indumen­
tum eius, et ridebit in die novis­
simo. Os suum aperuit sapientiae, 
et lex clementiae in lingua eius. 
Consideravit semitas domus suae, 
et panem otiosa non comedit. 
Surrexerunt filii eius, et beatissi­
mam praedicaverunt: vir eius, et 
laudavit eam. Multae filiae congre­
gaverunt divitias: tu supergressa 
es universas. Fallax gratia, et vana 
est pulchritudo: mulier timens Do­
minum, ipsa laudabitur. Date ei de 
fructu manuum suarum: et laudent 
eam in portis opera eius.

Graduale Ps. 123, 7-8 Anima 
nostra, sicut passer, erepta est de 
laqueo venantium. ℣. Laqueus con­
tritus est, et nos liberati sumus: 
adiutorium nostrum in nomine Do­
mini, qui fecit cælum et terram.

Alleluia, alleluia. ℣. Hæc est vera 
fraternitas, quæ vicit mundi cri­
mina: Christum secuta est, inclyta 
tenens regna cælestia. Alleluia.

¶ In Missis votivis tempore 
paschali omittitur graduale, et 
eius loco dicitur:

Alleluia, alleluia. ℣. Hæc est 
vera fraternitas, quæ vicit mundi 
crimina: Christum secuta est, 
inclita tenens regna cælestia. 
Alleluia. ℣. Te Martyrum can­
didatus laudat exercitus, Domine. 
Alleluia.

+ Sequentia sancti Evangelii se­
cundum Matthæum.

Matth. 12, 46-50

In illo tempore: Loquente Iesu 
ad turbas, ecce, mater eius, et 

fratres stabant foris, quærentes lo­

qui ei. Dixit autem ei quidam: Ecce, 
mater tua, et fratres tui foris stant 
quærentes te. At ipse respondens 
dicenti sibi, ait: Quæ est mater mea, 
et qui sunt fratres mei? Et exten­
dens manum in discipulos suos, 
dixit: Ecce mater mea, et fratres 
mei. Quicumque enim fecerit vo­
luntatem Patris mei, qui in cælis 
est: ipse meus frater, et soror, et 
mater est.

Antiphona ad Offertorium Ps. 123, 
7 Anima nostra, sicut passer, erepta 
est de laqueo venantium: laqueus 
contritus est, et nos liberati sumus.

Secreta
acrificiis præsentibus, quæsumus, 
Domine, intende placatus: et, 

intercedentibus Sanctis tuis, devo­
tioni nostræ proficiant, et saluti. 
Per Dominum.

Antiphona ad Communionem 
Matth. 12, 50 Quicumque fecerit 
voluntatem Patris mei, qui in cælis 
est: ipse meus frater, et soror, et 
mater est, dicit Dominus.

Postcommunio

Quæsumus, omnipotens Deus: 
ut intercedentibus Sanctis 

tuis, illius salutaris capiamus effec­
tum ; cuius per hæc mysteria pignus 
accepimus. Per Dominum.

Die 11 iulii

S. PII I PAPÆ ET MART.
Commemoratio

Missa Si diligis me, de Com­
muni unius aut plurium Summo­
rum Pontificum (1).

Oratio C 1

Gregem tuum, Pastor æterne, 
placatus intende: et per bea­

tum Pium Martyrem tuum atque 
Summum Pontificem, perpetua



protectione custodi; quem totius 
Ecclesiae praestitisti esse pastorem. 
Per Dominum.

Secreta C i

Oblatis muneribus, quæsumus, 
Domine, Ecclesiam tuam be­

nignus illumina: ut, et gregis tui 
proficiat ubique successus, et grati 
fiant nomini tuo, te gubernante, 
pastores. Per Dominum.

Postcommunio C i

Refectione sancta enutritam gu­
berna, quæsumus, Domine, 

tuam placatus Ecclesiam: ut po­
tenti moderatione directa, et incre­
menta libertatis accipiat; et in reli­
gionis integritate persistat. Per Do­
minum.

Die 12 iulii
S. IOANNIS GUALBERTI ABB.

III classis
Antiphona ad Introitum 

Ps. 36, 30-31

Os iusti meditabitur sapien­
tiam, et lingua eius loque­
tur iudicium: lex Dei eius 

in corde ipsius. Ps. ibid., 1 Noli 
æmulari in malignantibus: neque 
zelaveris facientes iniquitatem. 
℣. Gloria Patri.

Oratio

Intercessio nos, quæsumus, Do­
mine, beati Ioannis Abbatis 

commendet: ut, quod nostris meri­
tis non valemus, eius patrocinio 
assequamur. Per Dominum.

Et fit commemoratio Ss. Na­
boris et Felicis Martyrum:

Oratio P

Præsta, quæsumus, Domine: ut, 
sicut nos sanctorum Marty­

rum tuorum Naboris et Felicis 
natalicia celebranda non dese­
runt; ita iugiter suffragiis comi­
tentur. Per Dominum.

Lectio libri Sapientiæ.
Eccli. 45, 1-6

Dilectus Deo et hominibus, cuius 
memoria in benedictione est.

Similem illum fecit in gloria sanc­
torum, et magnificavit eum in ti­
more inimicorum, et in verbis suis 
monstra placavit. Glorificavit illum 
in conspectu regum, et iussit illi 
coram populo suo, et ostendit illi 
gloriam suam. In fide et lenitate 
ipsius sanctum fecit illum, et elegit 
eum ex omni carne. Audivit enim 
eum, et vocem ipsius, et induxit 
illum in nubem. Et dedit illi coram 
præcepta, et legem vitæ, et disci­
plinæ.

Graduale Ps. 20, 4-5 Domine, 
prævenisti eum in benedictionibus 
dulcedinis: posuisti in capite eius 
coronam de lapide pretioso. ℣. Vi­
tam petiit a te, et tribuisti ei longi­
tudinem dierum in sæculum sæ­
culi.

Alleluia, alleluia. ℣. Ps. 91, 13 
Iustus ut palma florebit: sicut 
cedrus Libani multiplicabitur. Al­
leluia.

+ Sequentia sancti Evangelii se­
cundum Matthæum.

Matth. 5, 43-48

In illo tempore: Dixit Iesus disci­
pulis suis: Audistis quia dictum 

est: Diliges proximum tuum, et 
odio habebis inimicum tuum. Ego 
autem dico vobis: Diligite inimicos 
vestros, benefacite his, qui oderunt 
vos: et orate pro persequentibus, et 
calumniantibus vos: ut sitis filii 
Patris vestri, qui in cælis est: qui 
solem suum oriri facit super bonos 
et malos: et pluit super iustos et 
iniustos. Si enim diligitis eos, qui 
vos diligunt, quam mercedem habe­
bitis? nonne et publicani hoc fa­
ciunt? Et si salutaveritis fratres 
vestros tantum, quid amplius faci­
tis? nonne et ethnici hoc faciunt?


